„Mladi i jednakopravnost spolova u Bosni i Hercegovini“

U BiH je evidentan problem  nejednakopravnosti spolova u svim sferama društvenog života. Najviše zabrinjavaju podaci koji govore o zastupljenosti ovog problema među mladima. Iako spol nije jedina varijabla koja utiče na razlike u društvenoj svijesti i praksi među mladima, ipak je treba posebno analizirati i ne zanemariti njenu bitnost u procesu stvaranja demokratskog, aktivnog i jednakopravnog društva u BiH.

Sve više je poznata činjenica da je društveno politička kultura obilježje višeg socioekonomskog statusa i muškog spola. Žene su u društvenoj političkoj kulturi,  na neaktivnoj strani ravnoteže, te se sve više provlači pitanje je li društveno politička kultura mlade generacije, spolno podijeljena kultura!? Razna istraživanja na temu: Jednakopravnosti spolova, koja su rađena u BiH zadnjih godina, pokazala su da nema sumnje da je spol, kao biološka i socijalna pojava važan izvor razlika u društvenoj svijesti i praksi mladih.

Kod  nas su spolne razlike češće i jače nego u mnogim drugim zemljama, jer vlada politička, kulturna i obrazovna neuređenost države. Sve ovo pokazuje  da je spol još uvijek sociokulturalni, a ne samo biološki fenomen, te da socijalizacijski modeli i dominantne vrijednosne orijentacije društva još uvijek oblikuju neravnotežu u spolnim odnosima i koncepcijama društva. Zato spolne razlike treba kontinuirano istraživati te pratiti promjene i trendove posebno kada su u pitanju mladi.

Za sada u težnji da se prevaziđe problem nejednakopravnosti spolova uticaji škole nisu  posebno veliki, ali su postali statistički značajni i ohrabrujući. 

Ono što može biti rješenje u budućnosti jeste političko i kulturno obrazovanje mladih prvenstveno u školama, ali i društvu uopšte. Na taj način bi se kontinuirano mijenjala svijest mladih i ostalih društvenih aktera u našoj državi.

To je dugotrajan i sitemski organiziran proces koji će problem rješavati u korijenu, a ne na posljedicama kao što se danas pokušava, pa su rezultati vidljivi, ali nedovoljni da bi bili održivi. Shodno ovome, da bi se postigla održivost promjena u ovoj problematici mladi trebaju biti aktivni u političkoj sferi kako bi mogli uzeti učešće u donošenju odluka, izmjenama i dopunama zakona i njihovom implementiranju. 

To je put za stvaranje društveno-političke, kulturno i spolno ravnopravne države u kojo će  mladi imati jednake mogućnosti, biti aktivni i jednakopravni učesnici u svim društvenim sferama i po svim osnovama. Tada ćemo imati bolje uređenu državu sa kvalitetnijim obrazovanjem, profesionalnim kadrovima, boljim uslugama i zadovoljno društvo koje progresivno napreduje. 

